
Махуэр  кIыхьмэ,  Iыхьэр 
мащIэщ.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

Нобэрэ
пщэдейрэ

ЩIышылэм и 26,
гъубж

Таможенникым и ду-
нейп со махуэщ

Интернетыр къэмыгъэ-
сэбэпыным и махуэщ

Белоруссием щагъэ-
лъа пIэ щIэныгъэм и ма-
хуэр

Австралием и махуэщ
Латвие Республикэм и 

щхьэхуитыныгъэм и ма-
хуэщ

Индием щагъэлъапIэ 
Республикэм и махуэр. 
1950 гъэм а къэралыр 
щхьэхуит хъуащ, Инджы-
лызым и колониеу илъэс 
200-кIэ щыта нэужь.

1500 гъэм Испанием 
щыщ хыдзэлI, къэхутакIуэ 
Пинсон Висент Яньес зи 
пашэ гупыр япэу теуващ 
Бразилием и щIыналъэм.

1525 гъэм Урысейм и 
щIыналъэм и япэ картэр 
къыдэкIащ.

1788 гъэм Австралием и 
къалэ нэхъ инхэм ящыщ 
Сидней и лъабжьэр ягъэ-
тIылъащ Европэм икIыу 
Австралием япэу Iэп-
хъуахэм. Дэтхэнэ зы 
адыгэ ри дызыщыгуфIы-
кIа хъыбар къиIукIауэ щы-
тащ а къалэм 2000 гъэм. 
Абы олимп чемпион щы-
хъуат ди бэнакIуэ лъэщ 
Къардэн Мурат. 

1871 гъэм Урысейм и 
цIыхубзхэр хуит ящIащ 
къэрал къулыкъухэм пэ-
рытыну.

1871 гъэм Рим Италием 
и къалащхьэ хъуащ.

1905 гъэм Африкэ Ип-
щэм къыщагъуэтащ ду-
нейм щынэхъ ин дыдэ 
нал мэсыр.

1924 гъэм Советхэм я 
етIуанэ съездым и уна-
фэкIэ Петроград къалэм и 
цIэр Ленинграду зэра-
хъуэкIащ.

1943 гъэм Кемеровэ об-
ластыр къызэрагъэпэ-
щащ.

1944 гъэм КъБР-м Аруан 
щIыналъэр къыщызэра-
гъэпэщащ.

1956 гъэм Италием щыщ 
Кортинэ д'Ампеццэ къалэ 
цIыкIум къыщызэIуахащ 
VII ЩIымахуэ Олимп 
 Джэгухэр.

Совет кинорежиссёр цIэ -
ры Iуэ, СССР-м и цIыхубэ 
артист, Лениным и цIэр зе-
зыхьэ саугъэтыр, СССР-м 
и Къэрал саугъэтыр зыхуа-
гъэфэща, «Ос вобож де-
ние», «Битва за Москву», 
«Сталинград» фильм 
цIэрыIуэхэр тезыха Озе-
ров Юрий къызэ ралъхурэ 
илъэси 100 ирокъу.

Японием щыщ хьэрычэ-
тыщIэ, Sony компание цIэ-
рыIуэм и къызэгъэпэща-
кIуэ Моритэ Акио къы-
зэралъхурэ илъэси 100 
 ирокъу.

Филологие щIэныгъэхэм 
я доктор, КъБКъУ-м и про-
фессор, КъБР-м щIыхь 
зиIэ и егъэджакIуэ Тау 
Хьэ зешэ къызэралъхурэ 
илъэс 85-рэ ирокъу.

США-м щыщ тхакIуэ, 
цIыхухэм я хуитыныгъэхэм 
къыщхьэщыжынымкIэ 
цIэрыIуэ хъуа Дэвис Ан-
джелэ и ныбжьыр илъэс 
77-рэ ирокъу.

КъБР-м щIыхь зиIэ и ар-
тисткэ, Къэбэрдей-Балъ-
къэ рым и Къэрал сау-
гъэтым и лауреат Джэдза-
уэ Венерэ къыщалъхуа 
махуэщ.

Тхыдэдж, зэдзэкIакIуэ, 
тхыдэ щIэныгъэхэм я кан-
дидат, Къэбэрдей-Балъ-
къэр къэрал университе-
тым и лэжьакIуэ Мэл ба хъуэ 
Къэ рал бий и  ныб жьыр 
илъэс  69-рэ  ирокъу.

Канадэм щыщ хоккеист, 
дунейм щынэхъ цIэрыIуэ 
дыдэ спортсменхэм хабжэ 
Гретцки Уэйн и ныбжьыр 
илъэс 60 ирокъу.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
пшэр техьэ-текIыу щы-

КъБР-м и Iэтащхьэ КIуэкIуэ Казбек 
ири гъэкIуэкIащ Къэбэрдей-Балъкъэр 
Республикэм и бюджетым хэхъуэхэр 
къы хузэщIэгъэуIуэным теухуа зэIущIэ.

ЗЭХУЭСЫМ хэтащ КъБР-м и Пра ви-
тельст вэм и УнафэщI Мусуков Алий, 
 КъБР-м и Правительствэм и Уна фэщIым 
и япэ къуэдзэхэу Къуныжь Му Iэедрэ 
Говоров Сергейрэ, Урысейм и Къэрал 
налог къулыкъущIапIэм и управ ленэу 
 КъБР-м щыIэм и унафэщI Гуэбэ щIыкI 
Аслъэн, видеоконференц зэпы щIэ-
ныгъэ мардэм тету – УФ-м и Лъэпкъ 
бан кым и къудамэу КъБР-м щыIэ 
КIэрэф Мурат, министерствэхэм, муни-
ципальнэ зэгухьэныгъэхэм я Iэта-
щхьэхэр.

ЗэIущIэр къыщызэIуихым, КIуэкIуэ Каз-
бек къыхигъэщащ 2020 гъэр пандемие 
щы тыкIэм иту, экономикэ кризисым хэту, 
коронавирусым пэщIэтыным трагъэ кIуэ-
дэну мылъкур къалъыхъуэн хуейуэ къа-
худэкIыу зэрекIуэкIар. «Апхуэдэу щытми, 
макроэкономикэ мардэхэм хэхъуащ, рес-
публикэм и экономикэм и унэтIыныгъэ 
нэхъыщхьэхэм зэрызаужьам, цIыхухэр 
зэрылэжьам, улахуэхэр зэраIэрыхьам и 
фIыгъэкIэ. Кризисым къыдэкIуа шына-
гъуэхэм япэщIэтынымкIэ щIэгъэкъуэ-
ныфI хъуащ лъэпкъ проектхэмрэ къэрал 
программэхэмрэ япкъ иткIэ республикэм 
и экономикэм къэрал бюджетым щыщ 
мылъку къызэрыIэрыхьар, къимыдэкIэ, 
ап хуэдэ зэи къэмыхъуауэ, цIыхухэм со-
циальнэ и лъэныкъуэкIэ хэпщIыкIыу зэ-
ры зыкъыщIагъэкъуар. МэкъумэшхэкIхэр 
къэзылэжьахэм субсидиеу сом меларди-
тIым щIигъу къаIэрыхьащ, сом мелар-
дитху  трагъэкIуэдащ социальнэ ухуэны-
гъэхэр егъэкIуэкIнымрэ гъуэгухэм елэ-
жьынымрэ. А псом я фIыгъэкIи цIыхухэр 
IэнатIэкIэ къызэгъэпэща хъуащ икIи 
хьэрычэт Iуэхум хэтхэм защIэгъэкъуэ-
нымрэ абы зегъэужьынымкIэ Iэмалы фIу 
уващ. Илъэсыр гугъуу зэрыщытам емы-
лъытауэ, 2020 гъэм бюджетымкIэ къыт-
пэщыта къалэнхэр дгъэзэщIэн хузэ фIэ-
кIащ, щIыхуэщIэхэр къэдмыщтэу, къэрал 
щIыхуэу ттелъым хэдгъэщIыни тхузэ фIэ-
кIыу. Экономикэмрэ бюджет IэнатIэмрэ 
кризисым щыхъума хъуащ, унэтIыныгъэ 
нэхъыщхьэхэмкIэ зыужьыным ехьэлIа 
лэжьыгъэми пытщэфащ», - къыхигъэ-
щащ республикэм и Iэтащхьэм.

КъБР-м и УнафэщIым къыхигъэщащ 
адэкIи кIуэтэн зэрыхуейр, коронави-
русым ехьэлIа щытыкIэм фIы и лъэны-
къуэкIэ зэрызихъуэжыр, абыкIэ нэхъри 
сэбэп хъунущ цIыхухэм мастэхэр хэлъхьэн 
зэрыщIадзари. «Мы илъэсыр нэгъуэщI 
зыгуэру зэтеухуэн, абы мурадыщIэхэр 
хуэщIын хуейщ – щIэгъэхуэбжьауэ зыщы-
дужь илъэсу дубзыхупхъэщ, ар щызэд-
гъэхъуэ лIэфынури ди хэхъуэхэр хэп-
щIыкIыу нэхъыбэ хъумэщ. Ар властым и 
къудамэ псоми нобэкIэ къытпэщыт къа-
лэн нэхъыщхьэ дыдэхэм ящыщщ. Къэра-
лым иужьрей илъэсхэм мылъкушхуэ хе-
лъхьэ экономикэм и IэнатIэм, унэтIыны-
гъэ нэхъыщхьэхэм зегъэужьыным, хьэ-
ры чэт Iуэхур дэIыгъыным. Абы и мурадыр 
бизнесым зегъэужьынырщ, лэжьыгъэм 
фей дэуэ къыпэкIуэр нэхъыбэ щIынырщ, 
цIыхухэм IэнатIэхэр къахузэгъэпэ щы-

1. «Къэбэрдей-Балъкъэр Республикэм и 
щIыналъэм коронавирус узыфэ зэрыцIалэ 
лIэужьыгъуэщIэр (2019-nCoV) къыщымы-
гъэхъуным нэгъэсауэ хуэхьэзыру щытыным-
кIэ хабзэр щыгъэувыным икIи абы земы-
гъэубгъуным хуэунэтIа зи чэзу Iуэхухэр 
лэжьыным теухуауэ» Къэбэрдей-Балъкъэр 
Республикэм и Iэтащхьэм 2020 гъэм гъат-
хэпэм и 18-м къыдигъэкIа Указ №19-УГ-м зэ-
хъуэкIыныгъэ хэлъхьэн, 7-нэ пунктым мып-
хуэдэ абзац щIыгъуауэ:

«Урысей Федерацэм и Правительствэм 
2020 гъэм гъатхэпэм и 21-м къыдигъэкIа 
унафэ №710-м и 5-нэ пунктым тету, цIыхухэм 
я узыншагъэр зыхуэдэр къэпщытэным, дис-
пансеризацэ егъэкIуэкIыным епха Iуэхухэм 
пыщэжын, коронавирус узыфэ зэрыцIалэм 

«Ди къуэш Дагъыстэным щыпсэухэм, 
абы и унафэщI Меликов Сергей Алим и 
къуэм си гум къыбгъэдэкIыу сохъуэхъу я 
махуэшхуэмкIэ - Дагъыстэн Республикэр 
къызэрызэрагъэпэщрэ илъэси 100 
зэрырикъумкIэ.

ДАГЪЫСТЭНХЭР зы хэкуу - Урысейм хы-
хьэ къэралыгъуэу - зэгухьэным теухуа 
унафэр Урысейпсо ГъэзэщIакIуэ Комитет 
Нэхъыщхьэм къищтауэ щытащ 1921 гъэм 
щIышылэм и 20-м. Абы мыхьэнэшхуэ иIащ 
щIыналъэм социально-экономикэ и лъэны-
къуэкIэ лъэщу зиужьынымкIэ, лъэпкъ зэху-
щытыкIэхэр егъэфIэкIуэнымкIэ, езыхэм я 
щэнхабзэм, бзэм, литературэм заужьыным-
кIэ.

Нобэ Дагъыстэныр кIуэ пэтми нэхъри 
йофIакIуэ, и хабзэфIхэм зэрахуэпэжым, 

«Ныбжьэгъу лъапIэхэ!
Си гум къыбгъэдэкIыу сынывохъуэхъу фи 

гу фIэгъуэмкIэ – Урысей студентхэм я ма-
хуэмкIэ!

Студентхэр жылагъуэм щIэуэ къыхыхьэ 
псори нэхъ псынщIэу къэзыщтэ, сыт хуэдэ 
Iуэхуми хуэжыджэр цIыхухэщ, абыхэм  ирапх 
гугъапIэшхуэхэр, сыту жыпIэмэ IуэхуфIхэр 
гъащIэм хэзыпщэфыну къару лъэщу ахэр 
къалъытэри.

Нобэ ди къэралым проектышхуэ зыбжанэ 
щагъэзащIэ дэтхэнэ зы цIыхуми и зэфIэкIхэр 
къызыкъуихыным, абыхэм зрагъэужьыным 
хуэгъэпсауэ. ИкъукIэ мыхьэнэшхуэ иIэщ а 
Iэмалхэр нэсу къэвгъэсэбэпыным, фи 
щIэныгъэр, зэчийр, фызыхуэIэзэр зэф-
хьэлIэн, фи творческэ мурадхэр щызэвгъэ-
хъулIэн IэнатIэ къэвгъуэтыным, къэралми 
фи къэкIуэнуми фахуэщхьэпэфын хуэдэу.

Къэбэрдей-Балъкъэрым и студент мин 
бжыгъэхэм мымащIэу яхэтщ цIыху 
къызэрымыкIуэхэр, унэтIыныгъэ зэмы лIэу-

КъБР-м и Парламентым и депутатхэм
гу зылъатапхъэ

Къэбэрдей-Балъкъэр Республикэм и Парламентым и 
зи чэзу зэIущIэр 2021 гъэм щIышылэм и 28-м зэхэтынущ.

ЗэIущIэм щыщIидзэнур сыхьэти 10-рщ.
КъБР-м и Парламентым и пресс-IуэхущIапIэ.

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

КъКК БР-м И ПАм РЛАМЕНТЫМРР РММ Э
ПРПП АВИТЕЛЬСТВЭМРР РММ Э Я ГАЗЕТ

ГАЗЕТА ПАРЛАМЕНТАРР
И ПРАВИТЕЛЬСТВА КРР БРКК

№8 (24.134) 2021 гъэм щIышылэм (январым) и 26, гъубж Тхьэмахуэм щэ къыдокI И уасэр зы тумэнщ adyghe@mail.ru
adyghepsale.ru

I924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

нырщ, улахуэхэм хэгъэхъуэнырщ».
Къэбэрдей-Балъкъэр Республикэм 

2020 гъэм и бюджет зэщIэгъэуIуам налог 
хэхъуэу къыIэрыхьэн хуейуэ яубзыхуауэ 
щытахэр гъэзэщIа зэрыхъуам, налогхэр 
къыхэхыным теухуауэ зэфIагъэкIхэм я 
IуэхукIэ зэIущIэм къыщыпсэлъащ Гуэ-
бэщIыкI Аслъэн. «УФ-м и бюджет зэщIэ-
гъэуIуам 2020 гъэм къихъуащ сом мелуан  
14.667,8-рэ, абыкIэ къалэныр проценти 
103,1-кIэ гъэзэщIа хъуащ, ар 2019 гъэм 
елъы тауэ проценти 105,5-рэ мэхъу.  
 КъБР-м  и бюджет зэщIэгъэуIуам и хэ-
хъуэр  сом мелуан 11.533,6-рэ хъуащ (абы-
кIэ къалэныр проценти 101-кIэ гъэзэщIа 
хъуащ, илъэс кIуам и проценти 101,9-рэ 
хъууэ). Республикэ бюджетым и хэхъуэр 
сом мелуан 8.338,7-рэ хъуащ (къалэныр 
проценти 101-кIэ гъэзэщIа хъуащ, илъэс 
кIуам и проценти 101,1-рэ хъууэ), щIыпIэ 
бюджетхэм я хэхъуэхэр сом мелуани 
3.194,9-м нэсащ (къалэныр проценти 
100,8-кIэ гъэзэщIа хъуащ, илъэс кIуам 
елъытауэ проценти 103,9-рэ). Бюджетым 
щымыщ хэхъуэу къаIэрыхьащ сом мелуа-
ни 10.291, 1-рэ, къалэнхэр проценти 
 110,5-кIэ зэфIагъэкIащ, ар илъэс кIуам 
еплъытмэ, проценти 105,3-рэ хъуащ», - 
жиIащ ГуэбэщIыкIым.

 Къэбэрдей-Балъкъэр Республикэм и 
бюджет зэщIэгъэуIуам налогымкIэ, на-
логыу щымыт и хэхъуэхэмкIэ и Iуэху 
зыIутым, къапэщыт къалэнхэм я гугъу 
ищIащ Къуныжь МуIэед. Абы къигъэлъэ-
гъуащ бюджетыр гъэнщIынымкIэ щыIэ 
хэкIыпIэхэр, абыхэм ящыщу ухуэныгъэм, 
мэкъумэш IэнатIэм, Iуэхутхьэбзэ 
щIэнымрэ сату щIынымрэ щыщыIэ Iэ-
малхэр зэпкърихащ. Абы гулъытэ нэ-
хъыбэ хуищIащ хьэрычэт IэнатIэм хэтхэм 
къэзыпщытэ-кассэ Iэмэпсымэхэр къа-
гъэсэбэпыныр, IэнатIэ пэрытхэр къа-
гъэнэIуэныр яхуэгъэувыным, а IуэхущIа-
пIэхэм «улахуэ ущэхуауэ» щатыр 
гъэмэщIэн мурадкIэ. Абы къыхигъэщащ 
республикэм и бюджет IэнатIэм налогхэр 
къызэрыхалъхьэ щIыкIэм кIэлъыплъ ко-
миссэхэр дэтхэнэ муниципальнэ зэ-
гухьэныгъэми зэрыщыIэр икIи ахэр налог 
зытхэм зэпымыууэ ядэлэжьэн зэры-
хуейр.

ЗэIущIэм хэт псори арэзы техъуащ абы 
и лэныкъуэкIэ лэжьыгъэр зэрыщIэ-
гъэхуэб жьапхъэм. Мусуков Алий къыхи-
гъэщхьэхукIащ зэIущIэм зыщы теп-
сэлъыхьа Iуэху псори, абы къыщыхалъ-
хьа жэрдэмхэри зэрызэпалъытыжынур 
икIи КъБР-м и Iэтащхьэм пщэрылъ къа-
щищIауэ зэлэжьыпхъэхэм зэрыхагъэхьэ-
нур, республикэм и бюджетыр гъэнщIа 
хъун папщIэ. «Иджыпсту экономикэм 
лъэ пощхьэпо иIэкъым. Дэ пандемие 
щытыкIэм диту дылажьэу зедгъэсащ, 
абы къыхэкIыу нэхъ къалэнышхуэхэр 
гъэзэщIэнми дыхуэхьэзыру щытыпхъэщ. 
Дэ щытыкIэ хэха диуващ - налогхэр зытын 
хуейм дежкIэ ар иджы къалэн къудейуэ 
аракъым, атIэ гугъуехь щыхэхуам деж 
къэрал дэIэпыкъуныгъэ игъуэтыжыным-
кIэ шэсыпIэу уву апхуэдэщ», - къыхигъэ-
щащ Премьер-министрым.

КъБР-м и Iэтащхьэмрэ 
 Правительст вэмрэ я 

пресс-IуэхущIапIэ.

(COVID-19) земыгъэубгъун папщIэ санитар-
эпидемиологие и лъэныкъуэкIэ зытетыпхъэ 
хабзэхэр, мардэ правовой актхэмрэ методи-
кэ чэнджэщхэмрэ къагъэувхэр къэлъытауэ, 
цIыхухэм хъыбар егъэщIэн я узыншагъэр 
къэпщытэнымрэ диспансеризацэмрэ зэры-
рагъэкIуэкIыну щIыкIэхэм, пIалъэхэм 
 ятеухуауэ.».

2. Мы Указым къару егъуэт ар офи-                              
ци альнэу къыщытрадза махуэм щегъэ-
жьауэ.

 
    Къэбэрдей-Балъкъэр Республикэм и 
     Iэтащхьэ                         КIУЭКIУЭ  Казбек 
Налшык къалэ 
2021 гъэм щIышылэм и 22-м 
№7-УГ

КъБР-м и Парламентым и Уна-
фэщI Егоровэ Татьянэ видеокон-
ференц мардэм тету иджыбла-
гъэ иригъэкIуэкIа зи чэзу зэIу-
щIэм къыщыпсэлъащ республи-
кэм и хабзэубзыху орган 
нэ  хъыщхьэм и лIыкIуэу Урысей 
Федерацэм и сенатор, Федера-
цэмкIэ Советым бюджетымрэ 
финанс IуэхухэмкIэ и комитетым 
и унафэщIым и къуэдзэ Ульбашев 
Мухьэрбий. Абы къызэщIикъуэ-
жащ 2020 гъэм и бжьыхьэ лэжьэ-
гъуэм зэфIигъэкIа лэжьыгъэр.

СЕНАТОРЫР къытеувыIащ 
 КъБР-м  и социально-экономикэ 
зыужьыныгъэр къызэгъэпэ щы-
ным теухуауэ ирагъэкIуэкI Iуэху-
хэм, ФедерацэмкIэ Советым, 
бюд жет зэхуаку зэхущытыкIэхэм-
кIэ IуэхущIапIэ зэмылIэужьы-
гъуэхэм я лIыкIуэхэр зыхэт ко-
миссэм, ап хуэдэуи Къэрал Думэм 
финанс IуэхухэмкIэ и комитетым 
зэры дэлажьэм.

- БлэкIа илъэсыр зыми и дежкIэ 
тыншу щытакъым, ауэ къыхэз-
гъэщыну сыхуейт республикэм и 
унафэщIхэр псори - КъБР-м и Iэта-
щхьэ КIуэкIуэ Казбек, КъБР-м и 
Парламентым, Правительствэм 
хэтхэр, УФ-м и Федеральнэ Зэхуэ-
сым ФедерацэмкIэ Советымрэ 
Къэрал Думэмрэ я сенаторхэмрэ 
депутатхэмрэ - зэгурыIуэу зэрызэ-
дэлэжьар. Абы и фIыгъэкIэ коро-
навирусым дызыпэщIигъэува щы-
тыкIэ гугъум емылъытауэ ди къа-
лэнхэр и чэзум зэфIэдгъэкIащ, - 
жиIащ Ульбашевым.

Сенаторым къыхигъэщащ блэ-
кIа илъэсым къайхъулIа Iуэхугъуэ 
нэхъыщхьэхэм зэращыщыр УФ-м 
и Конституцэм халъхьэну къа-
гъэлъэгъуа  зэхъуэкIыныгъэхэр 
цIыху бэм зэрыдаIыгъар.

- 2021 гъэм и бюджетыр зыхуэдэ-
нум теухуа законопроектым ды-
щелэжьым, къэрал IуэхущIапIи-
щым я лIыкIуэхэр зыхэт комиссэм 
къыхилъхьат бюджетыр зэрызэра-
гъэзэхуэжым хухах дотацэр зэ-
рытрагуашэм ехьэлIа еп лъы-
кIэхэр. Трансфертхэм ящыщ зыб-
жанэ ягъэмэщIами, дотацэр тхуэ-
хъумащ 2020 гъэм щыIа бжыгъэм 
хуэдизу. Ди республикэм и бюдже-
тым иIэну а дотацэр сом мелард 
14-рэ мелуан 23-рэ мэхъу, - пищащ 
Ульбашев Мухьэрбий. - Бюдже-
тым теухуа законым и япэ, етIуанэ 
еджэгъуэхэм щIимыдзэ щIыкIэ 
 куууэ дытепсэлъыхьащ щIыналъэ-

зыужьыныгъэм и гъуэгум зэрытетым, щIы-
налъэм и цIыхухэр зэрыгуащIафIэм, зэры-
зэчиифIэм, тегушхуауэ ипэкIэ зэрыкIуэм я 
фIыгъэкIэ.

Къэбэрдей-Балъкъэрымрэ Дагъыстэ-
нымрэ щыпсэухэр зэныбжьэгъуфIу илъэс 
куэд хъуауэ къызэдокIуэкI. Ди республи-
кэхэм исхэм яку дэлъ а зэхущытыкIэ да-
хэхэм нэхъри зрагъэужьу, ахэр ягъэбыдэу 
адэкIи зэрыпсэунум шэч къытесхьэркъым.

Дагъыстэным ис псоми сохъуэхъу ма-
мыру, зэIузэпэщу, я Iуэхур ефIакIуэу, рес-
публикэм къыпэщыт къалэнхэр зэфIэ-
гъэкIыным ехъулIэныгъэхэр къыщахьу псэу-
ну», - щыжеIэ республикэм и Iэтащхьэм и 
тхыгъэм.

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэрым и Iэтащхьэр
республикэм и щIалэгъуалэм ехъуэхъуащ

Урысей студентхэм я махуэмкIэ
жьыгъуэхэм дахьэххэр, республикэм и 
жылагъуэ гъащIэм жыджэру зи зэфIэкI 
къыщызыгъэлъагъуэхэр. ПщIэшхуэ хуэфа-
щэщ волонтёр зэщIэхъееныгъэм зегъэуб-
гъуным фэ хуэфщI хэлъхьэныгъэм, абы 
жы лагъуэм дежкIэ мыхьэнэшхуэ зиIэ 
Iуэхухэр зэрызэфIигъэкIым нэмыщI, социа-
льнэ къалэнышхуи егъэзащIэ. Абы икъукIэ 
мыхьэнэшхуэ иIэщ коронавирус узыфэ 
зэрыцIалэм дыщыпэщIэт мы лъэхъэнэ гу-
гъум.

Абы папщIэ ди гум къыбгъэдэкIыу фIы-
щIэшхуэ фхудощI. АдэкIи вдэтIыгъынущ фи 
жэрдэмхэр, щIалэгъуалэ жыджэрхэм, жэр-
дэм зыхэлъхэм, зэчиифIэхэм заужьын па-
пщIэ дяпэкIи тхузэфIэкI къэдгъэнэнукъым.

Фытегушхуэ икIи фи хъуэпсапIэхэр Iэмал 
имыIэу нахуапIэ хъунущ.

Фыузыншэну, фи гуащIэм къыхэхъуэ 
зэпыту фыпсэуну, зыхуэвгъэувыжа мурад-
хэр къывэхъулIэну сынывохъуэхъу», - щы-
жеIэ КIуэкIуэ Казбек и хъуэхъум.

хэм хуагъэкIуэну бюджет зэхуаку 
трансферт псори тегуэша зэры-
хъунум. 2021 гъэм КъБР-м и бюд-
жетым ар хыхьэнущ сом мелард 
31,5-кIэ икIи нэгъабэрейм елъыта-
уэ сом меларди 4,2-кIэ нэхъыбэщ 
(процент 15,5-кIэ).

БлэкIа илъэсым коронавирусым 
земыгъэубгъуным тещIыхьауэ 
республикэм иджыри сом мелар-
ди 2,8-рэ къызэрыIэрыхьар сена-
торым къыхигъэщащ. Ахъшэр 
 хуаутIыпщащ медицинэ лэжьа-
кIуэхэм я улахуэм дыщIагъуным, 
сымаджэхэм папщIэ къызэра-
гъэпэщ  гъуэлъыпIэ фондым хэ-
гъэ хъуэ ным, медицинэ IуэхущIа-
пIэхэм ахъ шэ лей яхуэгъэкIуэным. 

Ульбашевыр щхьэхуэу къытеу-
выIащ федеральнэ бюджетым 
зэрелэжьам кърикIуам. 2020 гъэм 
республикэ бюджетым и хэхъуэм 
хэ щIам зэрыщIагъуж Iэмалым 

хыхьэу, федеральнэ бюджетым 
къыхэкIыу щIыналъэм къыIэры-
хьащ сом мелуан 801,1-рэ.  Ар сэ-
бэп хъуащ къэрал щIыхуэр сом 
ме луан 720,3-кIэ нэхъ мащIэ хъу-
ным. 

- Къэбэрдей-Балъкъэрым сом 
мелард 1,9-рэ хъууэ бюджет кре-
дит къратащ. Къэбгъэлъагъуэмэ, 
республикэм и къэрал щIыхуэр 
хуэдитхукIэ нэхъ мащIэ хъуащ 2019 
гъэм иIам еплъытмэ. Абы щыгъуэ-
ми 2021 гъэм тещIыхьа феде-
ральнэ бюджетым теухуа законым 
къыщыгъэлъэгъуащ щIыналъэ-
хэм хущIагъуж ахъшэр сом мелар-
ди 100-м нэсыну. Арати, бюдже-
тым теухуа законым арэзы ды-
щытехъуэм, жэрдэм къыхэслъ-
хьащ УФ-м  финансхэмкIэ и 
ми нистр Силуанов Антон и гъусэу 
дытепсэлъыхьыну а дотацэхэр 
2021 гъэм нэхъыбэ ящIыным теу-

хуауэ. А Iуэхур иджыпсту Федера-
цэмкIэ Советым и нэIэм щIэтщ, - 
дыщIигъуащ  къэпсэлъам.

2020 гъэм и бжьыхьэ лэжьэ-
гъуэм законопроектищ зэрызэха-
гъэувар икIи УФ-м и Президентым 
Iэ щIидзу абыхэм къару зэрагъуэ-
тар Ульбашевым къыхигъэщащ. 
Абыхэм ящыщщ «ЦIыхубэ платеж 
системэм теухуауэ» Федеральнэ 
законым и Iыхьэ 7-м зэхъуэкIыны-
гъэхэр хэлъхьэным и IуэхукIэ» за-
конопроектыр.

КъищынэмыщIауэ, къащтащ 
«2020 гъэм УФ-м и бюджет сис-
темэр зэрагъэзащIэр убзыху ным-
рэ УФ-м и Бюджет кодексым и 
гуэдзэн щхьэхуэхэр къызэтегъэу-
выIэным теухуауэ» законопроек-
тыр. Къару ягъуэтащ «УФ-м и за-
конодательнэ акт щхьэхуэхэм зэ-
хъуэкIыныгъэхэр хэлъхьэным и 
IуэхукIэ» Федеральнэ законым и 
Iыхьэ 7-м къыщагъэлъэгъуахэм. 

Къэрал Думэм хэплъэну ягъэхьа 
законопроектхэм, федеральнэ за-
конхэм я проектхэм халъхьэ зэ-
хъуэкIыныгъэхэм, ФедерацэмкIэ 
Советым и зэIущIэхэм къыщыха-
лъхьа унафэхэм Ульбашев Мухьэр-
бий тепсэлъыхьащ. Апхуэдэуи се-
наторыр къытеувыIащ палатэ 
ищхьэм иригъэкIуэкI Iуэхугъуэхэм 
зэрыхэтым, цIыхухэм зэраIущIэм, 
нэгъуэщIхэми.

Ульбашевым депутатхэм фIы-
щIэ яхуищIащ республикэм деж-
кIэ мыхьэнэ зиIэ Iуэхугъуэхэм зэ-
гъусэу зэрелэжьым папщIэ. 

КъБР-м и Парламентым и Уна-
фэщI Егоровэ Татьянэ къыхигъэ-
щащ Къэбэрдей-Балъкъэрым и 
зыужьыныгъэм тещIыхьауэ адэкIи 
зэдэлэжьэну зэрыщыгугъыр.

КъБР-м и Парламентым и 
пресс-IуэхущIапIэ.

КIУЭКIУЭ Казбек:
«ЩIыналъэм  шэщIауэ  зыщиужьынур
езым  и  хэхъуэхэр  нэхъыбэ  хъумэщ»

«Къэбэрдей-Балъкъэр Республикэм и щIыналъэм коронавирус 
узыфэ зэрыцIалэ лIэужьыгъуэщIэр (2019-nCoV) къыщымыгъэ-

хъуным нэгъэсауэ хуэхьэзыру щытынымкIэ хабзэр щыгъэувыным 
икIи абы земыгъэубгъуным хуэунэтIа зи чэзу Iуэхухэр лэжьыным 

теухуауэ» Къэбэрдей-Балъкъэр Республикэм и Iэтащхьэм 2020 
гъэм гъатхэпэм и 18-м къыдигъэкIа Указ №19-УГ-м зэхъуэкIыны-

гъэхэр хэлъхьэным и IуэхукIэ

Къэбэрдей-Балъкъэр Республикэм и Iэтащхьэм и Указ

КъБР-м и Iэтащхьэ КIуэкIуэ Казбек Дагъыстэн 
Республикэм щыпсэухэм ехъуэхъуащ я щIыналъэр 
къызэрызэрагъэпэщрэ илъэси 100 зэрырикъумкIэ

Сенаторым  и  лэжьыгъэр  къызэщIекъуэж

щытынущ. Махуэм хуабэр 
градуси 7 – 11, жэщым 
щIы  Iэр градус 2 - 1 щыхъу-
нущ.

ЩIышылэм и 27,
бэрэжьей

Нацизмэм ихьахэм я 
фэеплъым и дунейпсо 
ма хуэщ

Урысейм и Дзэ щIы-
хьым и махуэщ - Ленин-
град къалэр блокадэм 
 кърагъэкIащ. Нэ мыцэ фа-
шист зэрыпхъуакIуэхэм я 
къэу хъуреихьыныгъэм 
жэщ-махуэ 872-кIэ ита 
къа лэр 1944 гъэм советы-
дзэхэм хуит къащIыжащ.

1725 гъэм Пётр Езанэр 
дунейм ехыжащ.

1820 гъэм капитан Бел-
линсгаузен Фаддей зи 
уна фэщI къэхутакIуэ гу-
пым Антарктидэр зэры-
щыIэр къахутащ. Махуэ 
750-кIэ тенджызым тета 
кхъухьхэм материкыр 
 ихъуреягъкIэ къызэха кIу-
хьат, хытIыгу 28-рэ къы-
зэIуахат, ауэ мылылъэ Ан-
тарктидэм я лъэ теувэфа-
къым.

1859 гъэм Оттавэ Ка-
надэм и къалащхьэу къа-
лъытащ.

1904 гъэм Урыс-Япон за-
уэм щIидзащ.

1924 гъэм Москва Ле-
ниным и Мавзолейр къы-
щызэIуахащ.

1941 гъэм «КъБР-м 
щIыхь зиIэ и дохутыр» цIэ 
лъапIэр ягъэуващ. 

1943 гъэм Москварэ Ле-
нинградрэ я зэхуаку дэлъ 
гъущI гъуэгу зэпыщIэны-
гъэр зэфIагъэувэжащ.

1945 гъэм советыдзэхэм 
хуит къащIыжащ нэмы-
цэхэм Польшэм щащIа 
Освенцим гъэрэщым иса-
хэр.

1967 гъэм хьэршыр ду-
ней псом къэралу тетхэм 
зэрейм теухуа дэфтэрым 
Iэ традзащ.

1968 гъэм Налшык 
Къэрал музыкэ театр къы-
щызэIуахащ.

Австрием щыщ компо-
зитор, музыкант щэджа-
щэ Моцарт Вольфганг 
къы зэралъхурэ илъэс 
 265-рэ ирокъу.

Урыс тхакIуэ цIэрыIуэ 
Салтыков-Щедрин Миха-
ил къызэралъхурэ илъэси 
195-рэ ирокъу.

Инджылыз математик, 
тхакIуэ, и таурыхъхэмкIэ 
цIэрыIуэ хъуа Кэрролл 
Льюис къызэралъхурэ 
илъэ си 189-рэ ирокъу.

Совет тхакIуэ, усакIуэ, 
зэдзэкIакIуэ, жылагъуэ лэ-
жьакIуэ Эренбург Илья 
къызэралъхурэ илъэси 
130-рэ ирокъу.

УсакIуэ, уэрэд дахэ 
куэдым я псалъэхэр зытха 
Казаковэ Риммэ къызэ-
ралъхурэ илъэс 89-рэ 
 ирокъу.

Къэрал, жылагъуэ лэ-
жьакIуэ, Социалист Лэ-
жьы гъэм и ЛIыхъужь Хьэ-
гъэжей Джонсон и ныб-
жьыр илъэс 81-рэ ирокъу.

Композитор, КъБР-м 
 гъуазджэхэмкIэ щIыхь зи-
Iэ и лэжьакIуэ Жырыкъ 
Заур и ныбжьыр илъэс 74-
рэ ирокъу.

КъБР-м гъуазджэхэмкIэ 
щIыхь зиIэ и лэжьакIуэ 
Бэрэгъун Руслан и ныб-
жьыр илъэс 69-рэ ирокъу.

Норвегием щыщ биатло-
нист цIэрыIуэ, блэнейрэ 
олимп чемпион хъуа 
Бьерндален Уле Эйнар и 
ныбжьыр илъэс 47-рэ 
 ирокъу.

Урысей теннисист, УФ-м 
спортымкIэ щIыхь зиIэ и 
мастер Сафин Марат и 
ныб жьыр илъэс 41-рэ 
 ирокъу.

Дунейм и щытыкIэнур
«pogoda.yandex.ru» сай-
тым зэритымкIэ, Налшык 
пшэр техьэ-текIыу щы щы-
тынущ. Махуэм хуабэр 
гра дуси 3 – 6, жэщым щIы-
Iэр 1 градус щыхъунущ.

КъБР-м  и  Парламентым

Лъэпкъым  и  фIыщIэ  ин  къэзылэжьа  щIэныгъэлI

КУЭД мэхъу си адэ Тау 
Хьэзешэ Талий и къуэм 

епхауэ си гу лъащIэм щыс-
хъумэ гукъэкIыжхэр. Абы-
хэм зэми сахьыж си сабии-
гъуэм, зэми нобэрей лъэ-
хъэнэм сыхагъэплъэж… Со-
щIэж, илъэсиплI сыхъурт 
абы щыгъуэ, папэрэ сэрэ 
гуащэ хьэпшып щащэ ты-
куэнышхуэу «Сабий дуней» 
фIэщыгъэр зиIэу Налшык и 
уэрам нэхъыщхьэм тетам 
дыщIыхьат. Гуапэу си нэгум 
къиплъэ си адэм къыз-
жиIэрт: «Мы гуащэхэм узы-
хуей дыдэр къахэх, Ма-
динэ». Тыкуэнтес бзылъху-
гъэхэм я «Зи насып, апхуэдэ 
адэ зиIэ!» псалъэхэр си 
тхьэкIумэм имыкIыурэ, сэ 
сыгуфIэжу сахэплъэрт бос-
тей дахэ бырыбхэр зыщыгъ 
къупщхьэ гуащэ дахэхэм, 
нэхъ дахэ дыдэу къысщы-
хъур къасщтэрти, сигурэ си 
щхьэрэ зэтелъу, сэ нэхърэ 
нэхъ насыпыфIэ щымыIэ 
къысщыхъуу папэ сыб-
гъэдэувэжырт. Ар зырикIт. 
КъыкIэлъыкIуэу папэ бэзэ-
рым сишэрти, фIыуэ 
 слъа гъу шхыныгъуэ щIэщы-
гъуэхэр къысхуищэхурт. 
Абы кIи зэфIэкIыртэкъым: 
пар кым къыщыспэплъэрт 
хъы ри нэхэр, джэгукIэ хьэ-
лэмэтхэр. 

УвыпIэшхуэ си гъащIэм 
щиубыдащ си адэм. Аращ 
япэ классым япэ дыдэ сы-
зы шауэ щытари. Ар абы 
щыгъуэ щылажьэрт Къэ-
бэр дей-Балъкъэр щIэны-
гъэ-къэхутакIуэ институ-
тым, сэри къалэм дэт курыт 
школ №2-м сыкIуэрти, 
пщэд джыжь къэс дэ тIур зэ-
гъусэу дыщIэкIырт унэм 
икIи хьэлэмэт куэдым сы-
щIигъэдэIуурэ еджапIэм 
сы нишэсырт. Гъэ еджэ-
гъуэр къэдуха нэужь, зы-

гъэпсэхугъуэ лъэхъэнэм 
ды зэджэн хуей тхылъхэм я 
цIэхэр зэрыт тхылъымпIэр 
папэ IэщIэслъхьэрти, абы 
езым къысхухыхихырт дэт-
хэнэхэр япэ игъэщыпхъэ-
ми, нэгъуэщI гуэрхэри нэхъ 
хьэлэмэтыжу къыщысху-
щIигъуи щыIэу. Си тхылъ-
хэм сахэплъэурэ, зымахуэ 
къэслъагъужащ илъэс куэд 
ипэкIэ «Си Мадинэ цIыкIум 
тыгъэ хузощI» псалъэхэр 
зытритхэу къызэрыс хуэуп-
сауэ щыта КIэрашэ Тембот 
и къалэмыпэм къыпыкIа 
къыдэкIыгъуэ. Езым фIыуэ 
илъагъу псоми сэри ап-
хуэдэу сыдригъэхьэхырт па-
пэ – кино, тхылъ, спорт, 
оперэ.

Дохутыр IэщIагъэр къы-
щыхэсхам щыгъуэ, си 
цIыхугъэхэм ящыщ куэд 
къызэупщIырт абы сы-
хуеджэныр папэ къысхухи-
хамэ, зрагъэщIэну. Ди адэр 
апхуэдэ IуэхухэмкIэ зэи 
къытхуэткIиякъым, ар де-
мократт нэгъуэщI куэдкIи. 
«Сэ фIыуэ слъагъу IэнатIэм 
сыпэрытщ, фэри фи гум 
 къищтэм фыхуеджэ, фри-
лажьэ», къыджиIат абы зэ-
шыпхъуищми, курыт шко-
лыр къэдухыу IэщIагъэ 
къыхэтхын хуей щыхъум. Дэ 
тщIа хэхыныгъэхэми арэзы 
техъуэу, зыгуэркIэ гурыхь 
щымыхъуми, къыттримы-
къузэу, чэнджэщрэ щап-
хъэкIэ Iуэхум хэлъыр 
наIуэ къыт щищIыфу 
къытщ хьэ щытащ а нэхъы-
жьы фIыр быным. Зэи 
къытщIэмы кIие, къыт-
хуэмыпхъашэ адэм и жа-
гъуэ хъун лъэпкъ зэрыд-
мылэжьыным, абы и ду-
ней еплъыкIэу тфIэдахэр, 
екIур дэри зэрызыхэт-
лъэным дапщэщи дыху-
щIэкъуащ зэ шыпхъухэр. 

Ди адэ-анэм яку дэлъ 
зэхущытыкIэри щапхъэфIт 
ди дежкIэ. СщIэжыркъым 
ахэр ткIийуэ зэпсэлъауэ, 
зым и жагъуэ адрейм ищIа-
уэ. Папэ мамэ апхуэдизу 
хуэгумащIэт икIи щысхьыр-
ти, ди унагъуэр нэхъ гъунэ-
гъуу зыцIыхухэм жаIэрт: 
«Сыту ехъулIа апхуэдэ адэ-
анэ зиIэ быныр». 

Зыпэрыт лэжьыгъэми зэ-
манышхуэрэ зэфIэкIрэ ири-
хьэлIэу лэжьащ ди адэр. И 
ныбжьыр илъэс 80-м нэса-
уэщ ар IэнатIэм къыщы-
пэрыкIар, апхуэдизу ар и 
гумрэ и псэмрэ къыдыхьэу 
щытти. НыбжьэгъуфI куэд 
иIащ, мащIэтэкъым ири-
гъэджахэм къахэкIыу щIэ-
ныгъэм и лъагъуэм 
 тригъэувари. Ар лэжьы гъэ 
Iуэху кIэ щIэх-щIэхыурэ 
кIуэрт щIыпIэ жыжьэхэм, 
нэ гъуэщI къалэхэм. Жэ-
уаплыныгъэшхуэ зыпылъ 
зэгурыIуэныгъэхэм Iэ три-
дзэу, хущIыхьэгъуэ лъэпкъ 
имыIэу зэIущIэхэм хэту, 
абыхэм къыщыпсалъэу 
ири хьэкIырт абы апхуэдэ 
махуэхэр, атIэми къэ-
хъуакъым унагъуэм щIэсхэр 
дызэригъэгуфIэн тыгъэ 
гуэрхэр къытхуимыхьу къы-
щыкIуэжа. Дэ къыттригъэ-
кIуэдэнэн зэман дэни 
кърих рэт апхуэдиз Iуэху зи 
пщэ рылъ цIыхум?

Ди адэм и монографием 
рецензэ хуэзытхауэ щыта 
щIэныгъэлI цIэрыIуэ Багъ 
Пётр апхуэдэ дэфтэрхэр 
зэратх хабзэм текIри, «Тау 
Хьэзешэ хуэдэ цыхухэр нэ-
хъыбэу щыIащэрэт» пса-
лъэхэр абы хитхауэ щытащ. 
ЗэхэщIыкI куу зыбгъэдэлъа 
си адэр апхуэдэу къащы-
хъурт лэжьыгъэкIи нэ-
гъуэщI IуэхукIи гъащIэм 
щыз рихьэлIэ куэдым. 

Сэ сщIэжыркъым зыгуэ-
рым хьэлкIэ е теплъэкIэ 
срещхьыну сыхуеяуэ, щап-
хъэ схуэхъун гуэри зэгуэр 
къэслъыхъуауэ. АрщхьэкIэ 
иджы, си адэм и жьауэр 
щысщхьэщыкIа зэманым, 
хьэкъыу спхыкIауэ къызгу-
роIуэ: сэ дапщэщи сыхущIэ-
къуащ си адэм ещхь 
 сыхъуну. Пэжу, зэпIэзэрыту, 
акъы лыфIэу, гущабэу, зэ-
хэщIыкI зиIэу - апхуэдэущ 
си адэр зэрыщытар. Ап-
хуэдэущ си гум къызэринар 
гъащIэм гъуэгугъуэлъагъуэ 
пэжу щызиIа си адэр…

ТАУ Мадинэ,
КъБКъУ-м и доцент,

медицинэ щIэныгъэхэм я 
кандидат.

Тау Хьэзешэ сэ 1958 гъэ 
лъандэрэ си цIыхугъэу щы-
тащ. Си цIыхугъэ жысIа 
щхьэкIэ, абырэ сэрэ ди зэ-
хуакум ныбжьэгъугъэшхуи 
дэлъащ. 1958 гъэм Тбилиси 
дэт къэрал университетым 
и филологие факультетым 
сыщыщIэтIысхьам адыгэ 
щIалэ гуп а зэманым абы 
щеджэу щытащ. Абыхэм 
ящыщ Тау Хьэзешэ еплIа нэ 
курсым щIэст. Дэ Мей къуа-
пэ икIахэм - Бырсыр Батыр-
бий, Гъыш Нухь, сэ - Хьэзе-
шэ псынщIэ дыдэу ди 
цIыхугъэ хъуащ икIи абы и 
чэнджэщ куэдым и фIыгъэ 
къыдэкIащ. 

А ЗЭМАНЫМ бзэщIэны-
гъэм ехьэлIа тхылъхэр 

гъуэтыгъуейуэ щытащ, ахэр 
зыIэрыдгъэхьэнымкIэ, къы-
дата унэ лэжьыгъэхэр тщIы-
нымкIэ Хьэзешэ зыкъытщIи-
гъакъуэрт. А илъэсхэм Тби-
лиси щылэжьа, дезыгъэ-
джа, бзэщIэныгъэлI цIэры-
Iуэ хэхэм яхэттэкъым Хьэ-
зешэ къыщымытхъу, дэри, 
студент нэхъыщIэхэр, абы 
дыдэплъеину дыкъыхура-
джэрт. Дызэреджэ програм-
мэм куржыбзэри (грузиныб-
зэри) дджын хуейуэ къигъэу-
вырти, а хамэбзэм и хьэрф 
дамыгъэхэм я тхыкIэр хуаб-
жьу къыттехьэлъэрт. Ар 
къэд гъэIурыщIэнымкIи Хьэ-
зешэ къыддэIэпыкъуу щы-
тащ, ауэ абы и хъэтI дахэм 
ещхьу тхэф дэ зыри къыт-
хэкIакъым. Псоми дгъэщIа-
гъуэрт куржыбзэмкIи Хьэ-
зешэ бгъэдэлъ апхуэдэ зэ-
чийр. 

Лэжьэн щIэддза нэужьи, 
Адыгэ Республикэм щыщ 
бзэщIэныгъэлIхэм Хьэзешэ 
Iуэхугъуэ куэдымкIэ зы-
къытщIигъэкъуащ. Ди щIэ-
ныгъэ лэжьыгъэхэм, дис-
сертацэхэм отзыв, рецензэ 
яхуитхыу щытащ, бзэщIэны-
гъэм ехьэлIауэ Къэбэрдей-
Балъкъэрым щекIуэкI кон-
ференцхэм дыкъригъэбла-
гъэрт щIэх-щIэхыурэ. 
 Хьэзешэ КъБКъУ-м фи ло-
логиемкIэ и институтым и 
унафэщIу щылэжьа илъэс-
хэм Адыгэ Республикэм 
щыщ профессорхэр къри-
гъэблагъэрэ аспирантхэмрэ 
студентхэмрэ яхуигъазэу 
щытащ. Хьэзешэ адыгэб-
зэм рэ литературэмкIэ ка-
фед рэм и унафэщIу щы-
лэжьа илъэсхэми къэ-
бэрдей-шэрджэсыбзэмрэ 
 адыгеибзэмрэ я зэ пы-
щIэныгъэхэр егъэ фIэкIуэ-
ным, ахэр езыгъэдж бзэщIэ-
ныгъэлIхэр зэгурыIуэу 
 зэ дэ лэжьэным хэлъ хьэ ны-
гъэш хуэ хуищIауэ къэ лъы-
тапхъэщ. Куэдрэ сигу къо-
кIыж а зэманым адыгеиб-
зэм хуеджэ студентхэр 
 КьБКьУ-м тхьэма хуэ-тхьэ-
махуитIкIэ къэдгъэкIуэфрэ 
адыгэбзэ езыгъэджхэу Нало 
Ахьмэдхъан, Тау Хьэзешэ, 
Къэмбэчокъуэ Iэдэм, УнэлIо-
къуэ Вячеслав сымэ я лекцэ 
купщIафIэхэм щIэсу зэ-
рыщытар. А зэпыщIэ ныгъэ-
хэри къызэзыгъэпэщауэ 
щытар Тау Хьэзешэщ.

Апхуэдэ лэжьыгъэфI куэд 
зэфIихащ Тау Хьэзешэ, 
щIэныгъэлI Iэзэм, къэхута-
кIуэ емызэшым, ныбжьэгъу 
пэжу илъэс куэдкIэ сиIам. Ар 
зыцIыхуу щыта куэдым я 
дежкIэ хьэлъэщ адыгэлI нэ-
сыр зэрыщымыIэжыр. Абы 
бгъэдэлъа Iуэху зехьэкIэ да-
хэр адэкIэ зыгъэкIуэтэфын 
иужь Тхьэм къригъэувэ. 

АБРЭДЖ Ачердан, 
Адыгэ къэрал университе-

тым и профессор, 
филологие щIэныгъэхэм я 

доктор.

ЦIыхум сыт хуэдиз илъэс бжыгъэ 
къигъэщIами, абы нэхъ IэфIу, гу-
къинэжу иIэр и щIалэгъуэращ. Дэт-
хэнэ зыми и гъащIэм гуапэу къыхэнэ, 
къытригъэзэжурэ и нэгу щIэкIыж а 
зэманыращ хэти лIыпIэ щиувэр. Къы-
хэтха IэщIагъэм и щэхухэр къы щыт-
щIэри, ди гъащIэ гъуэгур щы дуб-                  
зы хури, иужькIэ дызыдэгъуэгуры-
кIуэну ныбжьэгъу пэжхэр щызэдгъэ-
гъуэтри а лъэхъэнэращ. 

АБЫ ЛЪАНДЭРЭ зэманыфI дэкIами, 
ди гъащIэ гъуэгур щыдубзыху 

илъэсхэращ Тау Хьэзешэ Талий и къуэм 
сэ япэу нэIуасэ сыщыхуэхъуауэ щытар. 
Си сабиигъуэм къыщыщIыдзауэ си нэ 
къызыхуикIыу щыта Тифлис къалэм 
диссертацэ IуэхукIэ япэу сыщыкIуам, 
абы щеджэрт Абхъазым, Адыгейм, 
Къэбэрдейм икIауэ щIалэ гъуэзэджэ 
гуп. Абы щыгъуэ ныбжьэгъу дызэры-
зэхуэхъуам дэ псори дыхуэпэжу, ди 
гупсысэхэмкIи IуэхухэмкIи дызэрыщIэу 
дыкъэгъуэгурыкIуащ. Пэжыр жыпIэну-
мэ, а щIалэхэм ящыщ дэтхэнэ зыми и 
лъэпкъыбзэм и зыужьыныгъэм хьэлъ-
хьэныгъэфIхэр хуищIащ. Къэралым, 
уеблэмэ дуней псом щыцIэрыIуэ щIэны-
гъэлI телъыджэхэу Чикобавэ, Ломтати-
дзе, Рогавэ сымэ ирагъэджа щIалэхэм 
лъэпкъ щIэныгъэр япэкIэ ягъэкIуэтэ-
фащ. Абы щыхьэт техъуащ езы зэман 
дыдэри. 

Ныбжьэгъу пэжу сиIа Тау Хьэзешэ и 
гугъу пщIымэ, КъБКъУ-м зэрыщылэжьа 

илъэсхэм абы зэфIэкIышхуэ зэрыб-
гъэдэлъыр наIуэ къищIащ. Лъэпкъ щIа-
лэгъуалэм хуэфащэ щIэныгъэрэ гъэ-
сэныгъэрэ етыным сыт щыгъуи и нэIэ 
тригъэтащ а егъэджакIуэ Iэзэм. Таум и 
лекцэхэр купщIэшхуэ зыхэлът, студент-
хэми гукъинэ ящыхъу дерсхэм ящыщт. 
Хьэзешэ бгъэдэлъа щIэныгъэ куум 
хуэкIуэпст и щытыкIэри и теплъэри. Ар 
сыт щыгъуи Iэдэбт, зэпIэзэрытт, зэ-
кIужт. 

Университетым лэжьыгъэкIэ епхахэм 
ящIэ абы IэнатIэ щепхьэкIыным гугъу-
ехь щхьэхуэхэр зэрыпыщIам: абы и 
лэжьакIуэхэм я Iуэхур лекцэ къеджэ 
 къудейкIэ зэфIэкIыркъым, атIэ къэхутэ-
ныгъэ лэжьыгъэшхуи ирагъэкIуэкIын 
хуей мэхъу. ЕгъэджакIуэм и лекцэхэр 
нэхъ куу, гъэщIэгъуэн щыхъур, абы щIэ-
ныгъэ нэс щIалэгъуалэм щабгъэ дилъ-
хьэ фыр а IуэхугъуитIри еш имыIэу зэху-
игъэхъуфмэщ. Апхуэдэ лэжьэкIэт Тау 
Хьэзешэ иIэр сыт щыгъуи. Егъэджэны-
гъэ-гъэсэныгъэ лэжьыгъэшхуэм къы-
дэкIуэу абы дапщэщи иригъэкIуэкIащ 
щIэныгъэ-къэхутэныгъэ хьэлэмэтхэри. 
Абы щыхьэт тохъуэ абы гъэ къэс жы-
хуиIэм хуэдэу и Iэдакъэ къыщIэкIыу 
тлъэгъуа щIэныгъэ, методикэ лэжьы-
гъэхэр. Иужьрейуэ дунейм къытехьа-
хэм ящыщщ зи анэдэлъхубзэр зыджхэм 
ямы IэнкIэ Iэмал зимыIэ и тхылъыщIэр, 
адыгэбзэм и диалектхэм теухуар. Жы п-
Iэнурамэ, а къэхутакIуэ емызэшым и 
дэтхэнэ тхыгъэри лъэпкъ бзэ щIэны-
гъэм и хэлъхьэныгъэшхуэ хъуащ.

Мыхьэнэшхуэ иIэщ хамэ къэралхэм я 
университетхэм, абыхэм къикIа щIалэ-
гъуалэм Хьэзешэ ядригъэкIуэкIыу щы-
та лэжьыгъэ купщIафIэми. И нэIэм 
щIэта апхуэдэ студентхэм ящыщ дэт-
хэнэ зыми бгъэдыхьэкIэ щхьэхуэ къа-
хуигъуэтыфу, дэтхэнэми и Iуэху зыIутым 
щыгъуазэу, сыткIи щIэгъэкъуэни чэн-
джэщэгъуи яхуэхъуу зыпэрыт къулыкъу 
лъагэр ирихьэкIащ ди ныбжьэгъуфIым. 
ЗэхэщIыкI куу зыбгъэдэлъа а хэкупсэм 
игури и псэри яхузэIухат хамэ щIыпIэхэм 
къикIауэ ди деж щIэныгъэхьэ къэкIуа 
щIалэгъуалэм.

Адыгэхэм зэрыжаIащи, гъащIэр ма-
тэщIэдзакъым, ар екIуу епхьэкIыныр, 
цIыху нэсу, пэжу дунейм утетыныр 
 тын ш къым. Ди натIэм псори къратхауэ 
жа Iэми, дэтхэнэ зыми ди гъащIэм и 
екIуэкIыкIэр зэрыхъур дэ езым ди 
зэфIэкIми куэдкIэ елъытащ. Апхуэдэу 
къигъэщIа илъэс купщIафIэхэм къри-
убыдэу Тау Хьэзешэ Талий и къуэм дэт-
лъэгъуа цIыхугъэр, щIэныгъэ зэфIэкI 
инхэр, зыIэригъэхьэфа ехъулIэны-
гъэхэм рэ здынэса лъагапIэхэмрэ езым 
и къарукIэ къилэжьыжащ, Тхьэр и дэ-
Iэпыкъуэгъуу. Нобэ езыр къытхэмытыж-
ми, абы и фэеплъ нэхум аращ пщIэ лей 
щIыхуэщIыпхъэри. КъыщIэна уна-
гъуэри щIэблэри Тхьэм узыншэу иужь 
иригъэт куэдрэ. 

ХЬЭКIУАЩЭ Андрей, 
 филологие щIэныгъэхэм я доктор,

ЩIэныгъэхэмкIэ Дунейпсо Адыгэ 
Академием и академик.

Тау Хьэзешэ Талий и къуэр жыла-
гъуэм къыщацIыху щIэныгъэлI 
щып къэу, егъэджэныгъэ-гъэсэны-
гъэ лэжьыгъэм и къызэгъэпэща-
кIуэ IэкIуэлъакIуэу, щIалэгъуалэм я 
ущиякIуэ, унэтIакIуэ Iэзэу. Фило-
логие щIэныгъэхэм я доктор, 
 КъБКъУ-м и профессор, КъБР-м 
егъэджэныгъэмкIэ щIыхь зиIэ и 
лэжьакIуэ, ЩIэныгъэхэмкIэ Ду-
нейпсо Адыгэ академием и акаде-
мик, КъБКъУ-м ФилологиемкIэ и 
институтым и адыгэбзэ кафедрэм и 
унафэщIу щыта Таур куэд щIакъым 
дунейм зэрехыжрэ. Псэужамэ, 
нобэ, щIышылэм и 26-м, ар илъэс 
85-рэ ирикъунут. ЩIэныгъэлI 
щыпкъэм къигъэщIа дэтхэнэ зы ма-
хуэри къызыхэкIа лъэпкъым, абы и 
анэдэлъхубзэр джыным тыхь 
 хуищIащ. 

ДЗЭЛЫКЪУЭ районым хыхьэ Къа-
мылыкъуэ адыгэ къуажэм 1936 

гъэм къыщалъхуащ Тау Хьэзешэ. Абы 
и адэ-анэ Талийрэ Куржанрэ адыгэ 
хабзэмрэ нэмысымрэ щытепщэ уна-
гъуэт яухуар. Хьэзешэ сымэ зэкъуэ-
шиплI хъурти, щIэныгъэ, IэщIагъэ 
зэгъэ гъуэтыным хуаущийуэ къагъэтэ-
джащ адэ-анэм. Курыт школыр ехъу-
лIэныгъэкIэ 1954 гъэм къиуха нэужь, 
щIэныгъэм зи нэ къыхуикI щIалэщIэр 
тегушхуэри щIэтIысхьащ ди хэкум и 
еджапIэ нэхъ лъэрызехьэхэм а лъэ-
хъэнэм хабжэу щыта Тбилиси къэрал 
университетым и филологие факуль-
тетым. Абы игу къызэригъэкIыжым-
кIэ, филолог IэщIагъэр къыхихы-
нымкIэ чэнджэщэгъуфI къыхуэхъуат 
школым щезыгъэджахэри и Iыхьлы 
еджагъэшхуэ Щэрдан Iэбуи. 

Щхьэх зымыщIэ Хьэзешэ студент 
гъащIэр жыджэру ирихьэкIащ, уни-
верситетым щекIуэкI жылагъуэ, щIэ-
ныгъэ-къэхутэныгъэ Iуэхухэм я нэ-
хъыбапIэм хэту. Абы и насып къикIат 
дуней псом щыцIэрыIуэ щIэны-
гъэлIхэу, академикхэу Рогавэ Геор-
гий, Чикобавэ Арнольд, Ломтатидзе 
Кетеван сымэ щрагъаджэ универси-
тетым и студентыну. 1958 гъэм Таум 
еджэныр зэфIигъэкIащ икIи диплом 
плъыжь къыхуагъэфэщащ щIэныгъэ 
зэгъэгъуэтыным щызыIэригъэхьа 
ехъу лIэныгъэ лъагэхэм папщIэ. Абы и 
егъэджакIуэхэм гу лъамытэу къэна-
къым адыгэ щIалэщIэм зэфIэкI ин 
зэрыкъуэлъым икIи чэнджэщ иратащ 
а университет дыдэм и аспирантурэм 
и щIэныгъэм щыхигъэхъуэну. Апхуэ-
дэуи ищIащ Таум. Ар щIэтIысхьащ ас-
пирантурэм икIи кавказыбзэхэр куууэ 
зыджа IэщIагъэлIым адыгэбзэм и 
зэхэлъыкIэм епха къэхутэныгъэ хьэ-
лэмэт куэд зэфIихащ. Ахэр и лъаб-
жьэт абы игъэхьэзыра и япэ щIэныгъэ 
лэжьыгъэшхуэм. Ар ехъулIэныгъэкIэ 
пхигъэкIащ икIи филологие щIэны-
гъэхэм я кандидат хъуащ. 

Щалъхуа щIыпIэм къигъэзэжа 
нэужь, Таур Шордакъ къуажэм дэт 
курыт школым и унафэщIу лэжьащ 
1966 гъэ пщIондэ. ИужькIэ ар ира-
гъэблэгъауэ щытащ Къэбэрдей-Ба-
лъкъэр щIэныгъэ-къэхутакIуэ инсти-
тутым икIи илъэс 11-кIэ абы щы Iащ 
щIэныгъэлI нэхъыщхьэу. А лъэхъэнэм 
пыщIащ Хьэзешэ адыгэбзэ псалъа-
лъэхэм ехьэлIауэ иригъэкIуэкIа и 
къэхутэныгъэщIэхэри. 

- ЗаулкIэ Iэпэдэгъэлэл сщIауэ щыта 
щIэ ныгъэ-къэхутэныгъэ лэжьыгъэ-
хэм зэуэ сатхьэкъужат абы щыгъуэ. 
Багъ Николай зи унафэщI ди къуда-
мэр елэжьырт къэбэрдей-шэрджэ-
сыбзэм и псалъэгъэнахуэ, псалъэ-
гъэнахуэ-фразеологие псалъалъэхэр 
гъэхьэзырыным. А Iуэхугъуэм мыхьэ-
нэшхуэ иIэт, сыту жыпIэмэ адыгэбзэр 
зыIурылъ, ирилажьэ псоми езы пса-
лъэхэм нэмыщI, абыхэм къарыкI 
мыхьэнэри гурыIуэгъуэу, убзыхуауэ, 
щапхъэкIэ щIэгъэбыдэжауэ я пащхьэ 
илъхьэныр къалэнышхуэт. Къинэмы-
щIауэ, псалъалъэхэм ди лъэп къыбзэр 
яхъумэнут, адэкIэ зрагъэужьынут, - а 
зэманыр апхуэдэу игу къигъэкIыжат 

абы, иужьрейуэ сыщепсэлъылIам 
щыгъуэ. - Ди секторым и дэтхэнэ 
IэщIагъэлIми лъэкI къигъэнакъым 
Iуэхур япэкIэ кIуэтэн папщIэ. Лэжьы-
гъэ купщIафIэ зэфIахауэ щытащ 
щIэныгъэлIхэу Апажэ Мухьэмэд, Багъ 
Николай, Урыс Хьэталий, IутIыж Бо-
рис, нэгъуэщIхэми. 

Апхуэдэу Таур пэрыхьэжащ щIэны-
гъэ-къэхутэныгъэ лэжьыгъэм. Къы-
хэдгъэщынщи, а лъэпкъ щIэныгъэлI 
гупыр а лъэхъэнэм зэлэжьа псалъа-
лъэр, псалъэ мин 31-м щIигъу зэры-
хуар, иужькIэ къыщыдэкIащ Москва. 
Аращ адыгэбзэм и псалъэгъэнахуэ 
нэхъ ину ноби куэдым къэдгъэсэ-
бэпыр. 

ЛIэщIыгъуэ кIуам и 70 гъэхэм я пэ-
щIэдзэм щIэныгъэ-къэхутакIуэ инсти-
тутым и унафэщIу ягъэуват Лъостэн 
Владимир. ЩIэныгъэлI ахъырзэ-
маным, лэжьыгъэм и къызэгъэпэща-
кIуэ IэкIуэлъакIуэм институтым ще-
кIуэкI лэжьыгъэ псори къигъэщIэ-
рэщIэжат. Илъэс зыбжанэ дэкIри, 
 Лъостэныр КъБКъУ-м и ректору 
ягъэу ващ икIи 1977 гъэм Таур универ-
ситетым лэжьакIуэ иригъэблэ гъащ.  
Абы лъандэрэ блэкIа илъэсхэм къри-
убыдэу Хьэзешэ еджапIэ нэхъыщхьэм 
щылэжьащ, и щIэныгъи, и зэфIэкIи, и 
къаруи щIалэгъуалэм щIэ ныгъэ куу, 
гъэсэныгъэ нэс егъэгъуэ тыным ири-
хьэлIэу. 

Университетым Таум къулыкъу зыб-
жанэ щрихьэкIащ. Ар щытащ тхыдэ-
филологие факультетым и уна фэ-
щIым и къуэдзэу, абы и декану, 
 КъБКъУ-м филологиемкIэ и инсти-
тутым и директору, адыгэбзэмрэ ли-
тературэмкIэ кафедрэм и унафэщIу. 
Хьэзешэщ хамэ къэралхэм къикI сту-
дентхэм куууэ ядэлэжьэныр зэтезыуб-
лауэ щытар. Лэжьыгъэм зэфIэ кIыш-
хуэ къызэрыщигъэлъагъуэр, жэуап-
лыныгъэр зыхищIэу и IэнатIэм зэ-
рыпэрытыр къалъытэри, 1996 гъэм 
Таур ягъэуващ КъБКъУ-м хамэ къэ-
рал зэпыщIэныгъэхэмкIэ и проректо-
ру. Хьэзешэ къилъытэрт лъапсэрых 
илъэси 100 зауэм и Iэужьхэр нобэ зы-
шэч ди лъэпкъэгъу куэдым я бынхэр, 
абыхэм я быныжхэр ди университе-
тым зэрыщеджэм мыхьэнэшхуэ иIэу. 
Зи адэжь Хэкум пэIэщIэ хъуа, зи 
анэдэлъхубзэр зыIурымылъыж щIа-
лэгъуалэм я Iуэхур дэкIынымкIэ, я 
псэукIэм, еджэкIэм пыщIа Iуэхухэм-
кIэ сэбэп хъунымкIэ лъэкI къагъэна-
къым Хьэзеши абы и нэIэм щIэт IэщIа-
гъэлIхэми. 

Ар куэдрэ тепсэлъыхьыжырт хамэ 
къэрал зэпыщIэныгъэхэр убзыхуным-
кIэ, адэкIи гъэбыдэнымкIэ сэбэпыш-
хуэ къытхуэхъуахэм. Абыхэм къахи-
гъэбелджылыкIырт хэкупсэ нэсу къи-
лъытэу щыта ХьэфIыцIэ Мухьэмэди 
ар зи пашэ Къэбэрдей Адыгэ Хасэри. 
Ди лъэпкъэгъухэр щыпсэу къэралхэм 
щылажьэ Адыгэ Хасэхэм пыщIэны-

гъэ быдэ абыхэм зэрыхуаIэр щIэгъэ-
къуэнышхуэ зэрыхъури апхуэдэхэм 
зыкъомкIэ я фIыгъэу жиIэрт. 1989 гъэ 
лъандэрэ апхуэдэ студентхэм дека-
нат щхьэхуи яIэу щытщ. Ди универси-
тетым мы зэманми щоджэ Тыркум, 
Иорданием, Сирием, Пакистаным, 
Кореем, Мароккэм, Мысырым, Ли-
ваным, нэгъуэщI щIы пIэ хэми къикIа 
студентхэр. Ахэр зыхуеджэ IэщIа-
гъэхэр здагъэзэжыну къэ ралхэр нэхъ 
зыхуэныкъуэхэрщ. Ап хуэдэхэщ доху-
тыр, инженер, ухуакIуэ, егъэджакIуэ 
IэщIагъэхэр, нэгъуэщI хэри. Мы-
хьэнэшхуэ зиIэ а Iуэхугъуэхэр зэпэщу 
къызэгъэпэщыным икIи зэ фIэхыным 
и къаруушхуэ ирихьэлIэу илъэс куэд-
кIэ къекIуэкIащ Тау Хьэзешэ. 

А лэжьыгъэ купщIафIэхэм къадэ-
кIуэу Таум игъэхьэзыращ и доктор 
дис сертацэри. «Къэбэрдей-шэрджэ-
сыбзэм и диалектологием хэлъ Iуэху-
гъуэ нэхъыщхьэхэр» лэжьыгъэр Хьэ-
зешэ 1998 гъэм Москва ЩIэныгъэхэм-
кIэ Урысей Академием ехъулIэны-
гъэкIэ щыпхигъэкIащ икIи филологие 
щIэныгъэхэм я доктор хъуащ. 
 КъищынэмыщIауэ, нэгъуэщI щIэны-
гъэ-къэхутэныгъэ, методикэ лэжьы-
гъэ куэд и къалэмыпэм къыпыкIащ 
Таум. Абыхэм ящыщщ «Адыгэбзэм и 
зэгъэпщэныгъэ грамматикэр», «Къэ-
бэрдей-шэрджэсыбзэм и диалекто-
логиер», нэгъуэщIхэри. Хьэзешэ и 
дэтхэнэ тхыгъэри бзэ щIэныгъэм и 
хэлъхьэныгъэшхуэу къэплъытэ 
 хъунущ. Ар зэман кIыхькIэ хэтащ 
 КъБКъУ-м, КъБИГИ-м я доктор, кан-
дидат диссертацэхэмкIэ, терминоло-
гиемкIэ советхэм. КъБР-м щыпсэу 
цIыхухэм я бзэхэм теухуа хабзэхэр 
зэхэзылъхьа гупым зэфIиха Iуэхухэми 
жыджэру хэлэжьыхьауэ щытащ хэ-
купсэр. 

ЩIэныгъэ-къэхутэныгъэ, егъэджэ-
ныгъэ-гъэсэныгъэ лэжьыгъэшхуэхэм 
нэмыщI, Таур дапщэщи жыджэру хэ-
тащ республикэм, къэралым щекIуэкI 
жылагъуэ гъащIэми. Ар куэдрэ пщIэ 
хуа щIу ирагъэблагъэрт адыгэбзэр 
 хъумэнымкIэ, абы зегъэужьынымкIэ 
дунейпсо конференцхэм, симпозиум-
хэм, абыхэм доклад купщIафIэхэр 
щищIу. ЩIэныгъэлIыр псэуащ ди анэ-
дэлъ хубзэм и къэкIуэнум ирипIейтейуэ. 

- Бзэр лъэпкъыр лъэпкъыу къо-
зыгъэ лъытэ Iэмэпсымэщ, хъугъуэ-
фIыгъуэ инщ, - жиIэрейт Хьэзешэ. - 
Анэдэлъхубзэр тэмэму зыIуры мы-
лъыж, лъэпкъ щэнхабзэр, хьэл- 
щэнхэр, нэщэнэхэр зымыхъумэф 
лъэп къым и къэкIуэнум дэрэжэгъуэ 
къозыт хэлъкъым. Бзэм и къэкIуэнум 
дапщэщи елэжьын, а Iуэхум щIэны-
гъэлI щIалэхэр ешэлIэн хуейщ. 

А унэтIыныгъэмкIэ езы щIэныгъэлI-
ми лъэкI къигъанэртэкъым. Абы и 
нэIэм щIэту кандидат, доктор лэжьы-
гъэхэр зригъэгъэзэщIахэр куэд  мэхъу. 
Абыхэм ящыщщ щIэныгъэлIхэу Унэ-
лIокъуэ Вячеслав, ХъутIэжь Заудин, 
Хьэщхъуэжь Заретэ, адыгэ бзэщIэны-
гъэм зи гъащIэр езыпха нэгъуэщI 
куэд. Таум къыдэлэжьахэми иригъэ-
джа студентхэми ноби ящIэж щIэны-
гъэлIым и лекцэхэр купщIэшхуэ зы-
хэлъу, куэдым уезыгъэгупсысу зэ-
рыщытар. 

Лъэпкъ щIэныгъэм зегъэужьыным 
илъэс куэдкIэ хьэлэлу хуэлэжьащ Тау 
Хьэзешэ, пщэрылъ къыхуащI дэтхэнэ 
IэнатIэмкIи лэжьыгъэмкIи жэуаплы-
ныгъэ ин зыхищIэу, зыпэрыт къулы-
къу хэр ныкъусаныгъэншэу зэрыри-
хьэкIыным хущIэкъуу. Куэдым щап-
хъэ яхуэхъуу псэуа а нэхъыжьыфIым 
и фэеплъ дахэр сакъыу яхъумэ абы 
къыщIэна и унагъуэ дахэм: и щхьэ-
гъусэ ХьэIишэт, ипхъухэу Евгение, 
Мадинэ, Ася сымэ, абыхэм къащIэ-
хъуэ щIэблэм. Хьэзешэ куэдрэ ягу 
иху нукъым абы къыдэлэжьахэм, и 
ныбжьэгъухэм, иригъэджахэм. ЩIэ-
ныгъэлI нэсым, щхьэгъусэ пэ жым, 
адэ щыпкъэм, адэшхуэ Iэ фIым 
къигъэ на лъэужь нэхур куэдрэ 
хремыгъуа щэ. 

ЖЫЛАСЭ Маритэ.

Лъэужь  нэху  къэзыгъэна Фэеплъ

ГукъэкIыжхэр

Си гъащIэм и 
гъуэгугъэлъагъуэ пэж
Сабиигъуэр дэтхэнэ цIыхуми гукъинэ щыхъу лъэ-

хъэнэщ. Ар зэрыщытыр Iуэхугъуэ куэдым епхащ, атIэ-
ми нэхъыщхьэр зэгурыIуэрэ зэдэIуэжрэ, хабзэрэ 
нэмысрэ зэрылъ унагъуэм ущыщынырщ. Сабиигъуэ 
насыпыфIэр – ар фIыщэу укъэзылъагъу анэ гумащIэ 
ущиIэм и закъуэм дежкъым (дауи, ар фIыгъуэшхуэщ) 
- абы и гъусэн хуейщ сыт щыгъуи щIэгъэкъуэн, чэн-
джэщэгъу, гъуэгугъэлъагъуэ къыпхуэхъуфын адэ 
щыпкъи. Апхуэдэ адэхэм ящыщт ди папэ. Ар нобэ 
илъэс 85-рэ ирикъунут, диIэжамэ…

ПщIэ  лъагэ Ныбжьэгъум  и  псалъэ

ЕгъэджакIуэ,  гъэсакIуэ  гъуэзэджэ  Тау  Хьэзешэ  Талий  и  къуэр  къызэралъхурэ  илъэс  85-рэ  ирокъу

Хэлъхьэныгъэ 
мыкIуэдыжын

«Студент гъатхэ»
фестивалым къыщопсалъэ.

 Налшык, 2012 гъэ

Иорданием щохьэщIэ.
 2000 гъэ

Зыгъэпсэхугъуэ дакъикъэхэм.
 Налшык паркым. 2019 гъэ

Хамэ къэралхэм къикIа студентхэм я гъусэу.
 Налшык, 2014 гъэ

И унагъуэр и гъусэу.

